
Эбээ, эбэм барахсан 

Саха  намыын дьахтарын 

Кыырыктыйбыт баттаҕын 

Көрө түһээт саныыбын 

Эбэм маҥан баттаҕын. 

     Куобах суорҕан иһигэр 

     Сылаанньыйа сытаммын, 

     Олус таптыыр да этим 

     Эбэм кууһан сытарын. 

Сылаас, сылаас, сып- сылаас, 

Күҥҥэ тэҥнээх ып- ыраас, 

Мэлдьи мичээр бэлэхтээх, 

Күлбүт- үөрбүт харахтаах, 

Оннук үтүө майгылаах 

Үчүгэйкээн да этиҥ. 

     Нарын, наҕыл сэбэрэҥ 

     Көстөн кэлэр харахпар, 

     Хааман- сиимэн, сайбайан 

     Аанньаллара дуу дэтэн. 

Истэр- суохтуур кулгааҕым 

Эбэм күөрчэх ытыйар, 

Биһилэххэ охсуллар 

Тытыгырас тыастарын. 

     Бары дьонтон ураты 

     Уран, нарын куттааҕыҥ, 

     Оннук кэрэ уһун кэм 

     Утуйаахтыы сыттаҕыҥ. 

Оҕо куттаах оҕонньор 

Оҕо буолан ылабын, 

Ону этэр эбиттэр: 

“Оҕотугар түспүт”,- диэн. 

     Чахчы- бааччы алаастан- 

     Талыы- мааны хатыҥа, 

     Маннык этэ мин эбэм-  

     Саха далбар хотуна. 

